Дінмуса Йӧзӧс велӧдан министерство водзын да каръясса да сиктъясса власьт водзын пуктӧма мог: ышӧдны велӧдан учреждениеясын бурмӧдан уджсӧ татшӧм уджлысь бурторъяссӧ гӧгӧрвоӧдӧмӧн

Дінмуса министръяслӧн кабинетса веськӧдлысь Владимир Тукмаков дінмуса Веськӧдлан котырлӧн чукӧртчылӧм вылын, кӧні видлавсис выль 2015 - 2016 велӧдчан во кежлӧ дасьтысян удж, тшӧктіс Коми Республикаса йӧзӧс велӧдан министерстволы быть юӧртны муниципалитетъяслы велӧдан учреждениеясын бурмӧдан удж да уджсикасӧ туйдӧдан мероприятиеяс нуӧдӧм кузя вӧзйӧмъяс да лӧсьӧдны КР-ын ПДМ ГИБДД Веськӧдланінкӧд ӧтвылысь школаса автобусъясӧн вӧдитчӧм бӧрся видзӧдан мераяс.

“Велӧдан организацияяслысь ресурсъяс ӧтувтӧмӧн некымын сьӧмкуд учреждение бурмӧдан мероприятиеяс нуӧдігӧн, Коми Республикаса Веськӧдлан котыр виччысьӧ сьӧм видзтӧм, кутшӧм колӧ Россияса Президентлысь “майскӧй” индӧдъяс збыльмӧдӧм вылӧ, сы лыдын велӧдысьяслысь социальнӧй тшупӧдсӧ кыпӧдӧм вылӧ, юкӧнса метариально-техническӧй подувсӧ ёнмӧдӧм вылӧ. Та дырйи бурмӧдӧмлӧн шӧр мог – кыпӧдны велӧдчан услугаяслысь ногтуйсӧ да судзсянлунсӧ велӧдан учреждениеяслысь уджалан окталунсӧ содтӧм пыр да лӧсялана тӧдӧмлун босьтан условиеяс лӧсьӧдӧм пыр”, - гӧгӧрвоӧдіс В. Тумаков.

Велӧдчан ногтуй кыпӧдӧм йылысь сёрнитігӧн республикалӧн Веськӧдлан котырса Веськӧдлысь юаліс министрлысь, лӧсьӧдӧма-ӧ бать-мамкӧд воча йитӧдыс, тыдовтчисны-ӧ налы челядьлӧн велӧдчӧмас бур вежсьӧмъясыс учреждениеяс бурмӧдӧм бӧрын? В. Шарков эскӧдіс, мый та серти пыр нуӧдсьӧ мониторинг.

“2014 вося юӧръяс серти школаӧдз велӧдан юкӧнын услугаяслӧн ногтуйӧн дӧвӧльӧсь республикаса олысьяс пиысь 83,9 прӧчент. Та серти медводдзаясӧн лоӧны Луздор да Кулӧмдін, а медпомас – Печора, кӧні тайӧ петкӧдласыс оз пет 58,8 прӧчентысь. Ӧтувъя велӧдан юкӧнын велӧдчан услугаяслӧн ногтуйӧн дӧвӧльӧсь 79,4 прӧчент. Медбур тшупӧдын Луздор да Мылдін, а ставсьыс кольччӧ бара Печора 60 прӧчента петкӧдласӧн. Матысса кадӧ Тіянлы, Антон Владимирович (Ткаченко - “Печора” МР МЮ администрацияса юралысьлысь могъяс олӧмӧ пӧртысь), кыдзи том юрнуӧдысьлы, коді сӧмын на пырӧдчӧ районлӧн мытшӧдъясӧ, колӧ мӧвпалӧмӧн видлавны тайӧ юкӧнсӧ да пуктыны татчӧ торъя вын”, - тӧдчӧдіс В. Тукмаков.

Коми Республикаын ПДМ ГИБДД Веськӧдланінса начальник Олег Блохин висьталіс школаса велӧдчысьясӧс нуӧм-вайӧм вылӧ автобусъяслӧн техническӧй тырмытӧмторъяс серти да рейсводзвывса видлалӧм серти аслас тӧжд йылысь.

Коми Республикаса йӧзӧс велӧдан министр Владимир Шарков гӧгӧрвоӧдіс, мый велӧдчан организацияяслӧн выль велӧдчан во кежлӧ дасьтысьӧм дырйи ёна тӧдчанаӧн лоас видзчысянлун. Торйӧн кӧ, 2015 воын “Лукойл” ВАК да Коми Республикаса Веськӧдлан котыр костын артмӧдчӧм серти планируйтӧны ньӧбны школаясӧ 21 автобус, медым вежны важмӧм техникасӧ.

Владимир Тукмаков тшӧктіс республикаса йӧзӧс велӧдан министрлы правопӧрадок органъяскӧд ӧтвылысь лӧсьӧдны да ыстыны муниципалитетъяслы методическӧй вӧзйӧмъяс, медым ёнмӧдны школаса автобусъяс уджӧдӧм бӧрся контрольсӧ.

Ас боксянь Коми Республикаса Юралысьӧс вежысь Алексей Чернов выль велӧдчан во кежлӧ дасьтысьӧм серти индіс В. Шарковлы, мый велӧдчысьяслы колӧ нуӧдны уджсикасын туйдӧдан мероприятиеяс экономика юкӧнъяслӧн специалистъясын водзӧ коланлун серти.

“Тайӧс колӧ вӧчны оз сӧмын тэрмӧдлан кадӧ, оз сӧмын ӧтйӧза удж нуӧдысьяслӧн вынъясӧн. Колӧ лӧсьӧдны олысьяслы юӧртан уджсӧ быд боксянь. Олысьясӧс уджӧн могмӧдан веськӧдланінкӧд да Коми Республикаса экономика сӧвмӧдан министерствокӧд ӧтвылысь лӧсьӧдӧм небӧгсӧ, кӧні видлалӧма колана специальносьтъяссӧ, колӧ вайӧдны меставывса власьтъясӧдз”, - пасйис А. Чернов.

*** Выль велӧдчан во кежлӧ дасьтысьӧмсӧ колӧ помавны 2015 вося моз тӧлысь 14 лунӧдз. Выль во кежлӧ кутасны примитны 864 канму да муниципальнӧй велӧдан учреждение. 2015 вося ода-кора тӧлысь 20 лун вылӧ 100% велӧдан организациялӧн эм велӧдан удж збыльмӧдӧм вылӧ лицензия. 

2015 во кежлӧ шуӧма помавны выль школа зданиеяс Кулӧмдін районса Немдін сиктын да Луздор районса Летка сиктын да заводитны стрӧитны 3 школа: 80 места вылӧ Мылдін районса Приуральскӧй сиктын, кӧні лоӧ 20 места вылӧ школаӧдз группа, 20 места вылӧ школабердса интернат, 400 места вылӧ Кулӧмдін районса Помӧсдін сиктын, 110 места вылӧ Вуктыл районса Дутов сиктын 30 места вылӧ школаӧдз группаӧн.

2015 воын “Лукойл” да “Газпром” компанияяс да Коми Республикаса Веськӧдлан котыр костын социальнӧй уджъёртасьӧм йылысь артмӧдчӧм серти планируйтӧны комплекснӧя капитальнӧя дзоньтавны куим школа здание. Дыр нюжалӧм дзоньталӧм бӧрын (2013 восянь) заводитасны уджӧдны Ухта карса 2 №-а шӧр школа. 2015 воын ми сідзжӧ вермим федеральнӧй конкурсын да босьтам федеральнӧй субсидия школаса спортзалъяс дзоньталӧм вылӧ 24 миллион шайт мындаын, мый отсӧгӧн дзоньталасны нӧшта сиктса 14 школа.

Лӧддза-номъя 15 лунӧ Республикаса Веськӧдлан котыр да Россияса йӧзӧс велӧдан да наука министерство костын кырымалӧма содтӧд артмӧдчӧм школаӧдз велӧдан дінмуса системаяс выльмӧдан бала серти республикалы федеральнӧй субсидия 209 миллион шайт мындаын сетӧм йылысь. Бала збыльмӧдӧмыс сетас позянлун таво лӧсьӧдны выль 995 места челядьӧс видзанінъясын. 2015 воын водзӧ нуӧдӧны уджсӧ дзоньвидзалунын дзескӧдӧм позянлунъяса йӧзлы велӧдчан условиеяс лӧсьӧдӧм серти удж уджсикасӧ велӧдан кык организация подув вылын. Тайӧ могъяс вылӧ сетӧма 3,5 млн шайт республикаса да федеральнӧй сьӧмкудйысь (“Ӧткодь позянлун” уджтас серти). 6 муниципалитетлы, кӧні кутасны сдайтны ГТО нормаяс, ньӧбасны школадорса 6 спорт площадка.

